
Hoekom God goddeloosheid en onreg toelaat!
Liturgie

Votum en groetseën

Ps.19:1,2 (bl. 82)

Geloofsbelydenis

Wet

Ps. 32:1,2 (bl.154)  

Gebed

Ps. 99: 1,2,3 (bl. 492) 

Skriflesing en prediking met inhoudelik H.K. So 9

Gebed

Liefdegawe

Sb. 14:2 (2 keer)

Seëngroet

Skets

Teks: Habakuk 1:1-2:4 (Kern: Habakuk 2:1-4)

Goddeloosheid en onreg is ontstellend

Almal van ons beleef elke dag die gevolge van die goddeloosheid in die wêreld rondom ons.  Ons beleef vandag soveel onreg en dit lyk asof hierdie onreg net toeneem.  Ons raak bitter en kwaad oor al hierdie dinge. Ook Habakuk is 2600 jaar gelede onstel deur goddeloosheid en onreg wat net meer word.  Sien God dit nie raak nie?

Kan God goddeloosheid en onreg gebruik?

In Habakuk 1 antwoord die Here dat Hy die onreg onder sy volk sal straf deur die Babiloniërs te stuur om sy volk te vernietig.  Habakuk staan hieroor verstom.  Die Babiloniërs is dan self goddeloos en pleeg verskriklike onreg! Sien God dit nie raak nie? Hoe kan God hulle gebruik?

God straf regverdig

Habakuk bly met die Here worstel en kry ŉ antwoord.  God gebruik goddeloosheid om goddeloosheid en onreg nou reeds te straf (vgl. Romeine 1:18-32).

Die regverdige sal deur sy geloof lewe

Gelowiges is nie (meer) deel van hierdie dodelike spiraal van goddeloosheid wat op goddeloosheid volg nie.  In sy genade het God die gelowige hieruit gered. Die gelowige het nou die heerlike perspektief op  God wat op wonderbaarlike wyse regverdiglik oor die wêreld regeer.  Hierdie is ons troos – selfs in ons grootste hartseer (vgl. Hab. 3:17-19).

Preek
Geliefdes in ons Here Jesus Christus

In ons Bybelstudies is ons die laaste tyd besig om ŉ gedeelte van die Bybel te bestudeer waarvan meeste van ons min kennis dra.  Ons is besig om te kyk na daardie gedeelte van die Ou Testament wat die “klein profete” genoem word.  Dit is daardie deel van ons Bybels wat in die laaste gedeelte van die Ou Testament opgeteken is.
Die afgelope week het ons die boek Habakuk bestudeer.  In ons bestudering van hierdie boek het ons agtergekom dat Habakuk baie aktueel vir ons vandag is.  Dit is amper asof daar nie al ongeveer 2600 jaar verloop het vandat Habakuk geleef het nie.  Sien ons Habakuk se worstelinge en die probleme van sy tyd, dan lyk dit asof hy vandag saam met ons moes gelewe het.  
Omdat ons so met Habakuk kan identifiseer, het van ons Bybelstudiegroepe se lede gevra dat ek ŉ preek oor die boek Habakuk vir ons gemeente moet maak.  Vanoggend se preek is dan hierdie gevraagde preek oor Habakuk.
Gemeente, 
Goddeloosheid en onreg is ontstellend

Almal van ons het al onreg beleef.  Kom ons noem maar enkele voorbeelde van onreg wat elke dag deur ons ervaar word:

· Hoeveel van ons het nie al die aanslag van misdadigers ervaar deur diefstal waar ons groot skade berokken is nie.  Dink hier maar aan huisbrake, motordiefstal, kapings ens.!
· Hoeveel keer hoor en beleef ons nie dat moord, verkragting, geweld reg rondom ons (en ook met ons gebeur nie).  Dit is selfs nie meer regtig veilig om selfs op jou eie stoep te sit nie.  Gaan staan jou motor langs die pad, is jy in doodsgevaar!
· Ons beleef dat toestande in die land al hoe moeiliker word en nie al hoe makliker nie.  Mense wat ons as kriminele en misdadigers beskou, word al hoe ryker, terwyl wetsgehoorsames net al hoe swaarder kry. Ons mense kry nie werk nie want regstellende aksie en swart bemagtiging maar dit bitter moeilik om tot die werkarena toe te tree.  Dit voel so onregverdig.

Hoe voel ons oor hierdie dinge wat ons as onreg ervaar?
· Ons raak kwaad.

· Ons raak opstandig.

· Ons raak moedeloos.

· Ons raak apaties – dit beteken dat ons gevoelloos oor al hierdie dinge raak; nie omdat ons regtig onverskillig teen hierdie dinge staan nie, maar omdat dit so erg is wil ons onsself beskerm en nie eers meer hieraan dink nie.
Broers en Susters, al voel dit vir ons so, is ons situasie nie so uniek as wat ons dink nie.  Ongeveer 2600 jaar gelede was daar in Juda ŉ profeet wat net so oor die toestande in sy land gevoel het.  In Habakuk 2 lees ons van sekere van hierdie onregtoestande wat Habakuk aan sy eie lyf ervaar het:
· Habakuk 2:6 en 9 wys dat Habakuk dit ervaar het dat sommige mense ander besteel, uitbuit en dan daarmee wegkom.

· Hoofstuk 2:12 wys dat Habakuk dit ervaar het dat die leiers van sy land die land met moord en onreg wou bou.  Deur moord en verdraaiing van die reg wou hulle net hul eie saak bevoordeel (klink dit nie baie soos ons dit baiekeer hier, en beslis in Zimbabwe vandag ervaar nie?).
· In Habakuk 2:15 beskryf Habakuk drank- en dwelmmisbruik asook pornografie.  Hoe ŉ groot euwel is hierdie nie vandag in ons land en samelewing nie!
· In Habakuk 2:19 word afgodsdiens beskryf.  Afgodsdiens is die aanbidding van enigiets in die plek van die Here. Afgodsdiens is om enigiets belangriker as die Here te maak.  Hoe beleef ons nie vandag dat daar so baie dinge in ons lewens is wat belangriker is as die Here nie:  sport, ontspanning, gesinne, werk – noem maar op!
Gemeente, duidelik het Habakuk onreg beleef.  En hoor hoe het hy in hoofstuk 1 met die Here daaroor geworstel.  Hy roep dit eintlik uit: 
“Hoe lank moet ek om hulp roep voordat U hoor, Here, moet ek by U bly kla oor geweld, voordat U red?  Waarom laat U my die onreg sien wat gedoen word, waarom kyk U toe as daar soveel ellende is? 
Oral rondom my is daar onderdrukking en geweld, en word daar getwis en gebaklei.  Die wet het nie meer krag nie, en daar geskied nie meer reg nie.  Slegte mense het die oorhand oor die goeies en so word die reg verkrag!”
Geliefdes, hoor ons nie ons eie roepstem tot die Here vandag in die woorde van Habakuk nie!? Roep ons nie ook uit: “Hoe lank met ons om hulp roep voordat U hoor, Here, moet ons bly kla oor geweld, voordat U red?”

Weet u, nadat Habakuk in hoofstuk 1 sy klag aan die Here gestel het, het die Here vir Habakuk ŉ antwoord gegee -  ŉ antwoord wat vandag nog vir ons groot waarde het, omdat die antwoord vir ons dieselfde is.  Die Here het aan Habakuk gesê dat 

Hy die onreg raaksien en dit sal straf!
Ons klein kindertjies het vanoggend by die deure ŉ bladsy gekry waar hulle woordjies moet invul.  Al daardie woordjies handel oor die werk wat ŉ regter doen.  ŉ Regter is iemand wat hofsake aanhoor en skuldige mense moet straf. Onskuldige mense moet deur ŉ regter beskerm word.  Om sy werk goed te kan doen, het ŉ regter sekere eienskappe nodig:
· ŉ Regter is iemand wat regverdig moet wees.  
· ŉ Regter moet eerlik wees.  
· ŉ Regter moet kwaaddoeners straf.
Die Here is die grootste Regter wat daar is. Hy moet kwaaddoeners straf.  In Habakuk 1:5-11 sê die Here in antwoord op Habakuk se klag dat onreg net al hoe meer en meer word, dat Hy die onreg onder sy volk wel sal straf.  Hy sal dit straf deur die Galdeërs te stuur om sy volk te vernietig.
Kom ek verduidelik hier die logika van die Here:  
· Sy volk is ongehoorsaam.  Sy volk doen net al hoe meer en meer onreg.  
· Nou sal Hy (die Here) haar straf.  Hy sal die Galdeërs (ŉ ander naam vir die Babiloniërs) stuur om sy volk te kom vernietig.  
· Habakuk hoef dus nie bekommerd te wees nie – God sien die onreg en sal nog optree en die onreg van sy volk totaal uitroei.
Maar nou het Habakuk ŉ verdere probleem.  Vanaf vers 12 van hoofstuk 1 vra Habakuk hoekom die Here dan juis van die Galdeërs gebruik wil maak?  Die Galdeërs was self uiters goddeloos en ook hulle pleeg onreg.  
· Hoe kan die Here nou die onreg van sy volk straf deur sy volk onder die ongeregtigheid van die Galdeërs te laat ly?  
· Maak dit die onreg wat Habakuk en sy mense beleef nie nog groter nie?
Gemeente, om Habakuk se probleem met die Here se wyse van optrede presies te kan verstaan, moet ons probeer om sy situasie oor te dra na ons situasie van vandag.  Vandag beleef ons (so het ons aan die begin van hierdie preek gesê) onreg op verskillende wyses en maniere.  Dit lyk asof die onreg in ons land net al hoe groter word.  Ons roep tot die Here om in te gryp!

Wat sou ons reaksie wees as die Here vir ons sou sê dat Hy in ons situasie gaan ingryp – Hy gaan nog groter onregplegers stuur om die huidige onregplegers te straf?
Ons sal geweldig ontsteld wees.  Onreg kan mos nie met ander onreg gestraf word nie?

Maar hierdie was die antwoord wat Habakuk ontvang het!

Gemeente, Habakuk kon met hierdie antwoord nie vrede maak nie.  Daarom dat hy in vers 1 van hoofstuk 2 sê:  “Ek wil op my uitkyktoring gaan staan, my plek op die vestingmuur gaan inneem, ek wil wag om te verneem wat die Here vir my sal sê en wat ek moet antwoord wanneer die mense my verwyt.”
Hiermee sê Habakuk dat hy sou wag vir ŉ verdere antwoord van die Here.  En God het Habakuk ook ŉ verdere antwoord gegee.  Hoofstuk 2 vers 4 is die kern van hierdie verdere antwoord.  Daar staan: “Dit is die boodskap: wie nie reg gesind is nie, sal sy verdiende loon kry, maar wie onreg doen, sal lewe ondat hy getrou bly.” 
God sê hiermee aan Habakuk dat 

die goddelose en onregpleger sy regverdige straf sal kry.
Hoor weer wat sê ons Afrikaanse vertaling: “Wie nie reg gesind is nie, sal sy verdiende loon kry.”
Broers en Susters, wat is ŉ regverdige straf?  ŉ Regverdige straf is om iemand wat kwaadgedoen het in dieselfde mate te straf as die kwaad wat daardie persoon gedoen het.
· Vir ŉ geweldpleger sal dit wees om self geweld te ervaar.

· Vir ŉ dief sal dit wees om self besteel te word.

· Vir ŉ moordenaar sal dit wees om self vermoor te word.

· Vir ŉ onregpleger om self verontreg te word.

Nou sê die Here dat sy volk geweldige onreg pleeg.  
· Sy volk sal gestraf word daarin en daarmee dat dieselfde onreg wat sy ander aandoen, deur die Galdeërs aan haar gedoen sal word.  
· Maar ook die Galdeërs sou op hulle beurt weer gestraf word vir hulle onreg.  Onreg sou hulself ook aangedoen word.  
· Uit die geskiedenis weet ons dat die Galdeërs deur die Mediërs en Perse vernietig is.  
· Hulle is op hulle beurt weer deur die Grieke vernietig.  Die Grieke is op hulle beurt weer deur die Romeine vernietig.  
· En so gaan die lysie vandag nog aan. Een onregpleger word deur ŉ volgende vernietig.
Gemeente, hierdie is ŉ bose maalkolk waarin die wêreld vasgevang is.  God gebruik die onreg van hierdie wêreld nou reeds om onreg te straf.  God gebruik die goddeloosheid van hierdie wêreld om goddeloosheid te straf! 
Almal van ons was in hierdie bose maalkolk vasgevang en besig om hierin te verdrink – tot God in hierdie tragiese situasie ingegryp het.  Sommige mense is deur die Here uit hierdie dodelike maalkolk gered.  Sy Seun Jesus Christus was die Lewensredder wat in hierdie maalkolk ingeduik en hulle wat in Hom glo uit hierdie maalkolk getrek het.

Ja, ons wat in hierdie Here glo, voel in hierdie wêreld nog die suigkrag van hierdie maalkolk.  Daarom dat ons ook swaarkry onder al die goddeloosheid en onreg wat gepleeg word.  Máár, ons wat in Hom glo, weet dat hierdie maalkolk van onreg en goddeloos ons nie meer kan insluk en laat verdrink, soos dit doen met onregplegers en goddeloses nie.
Ons ly maar net tydelik in hierdie stukkende wêreld totdat God ons hieruit gaan wegneem na die volle lewe by Hom. Habakuk 2:4 is een van die verse van die Ou Testament wat die meeste in die Nuwe Testament aangehaal word.  In die laaste deel van die vers staan daar: “Maar wie reg doen, sal lewe omdat hy getrou bly.”
Let op dat die klem nie hier val op die doen van die regte dade nie. Die klem val op die getrouheid van daardie persoon.  
· Ons wat deur Jesus Christus in God glo, hoef nie meer die regte dade te doen om verlos te word nie.  Ons  In Jesus Christus is ons reeds van ons sonde verlos.  
· Ons word nie meer deur die Here gestraf oor goddeloosheid en onreg nie.  Ons straf is reeds gedra... ... deur Jesus Christus.

· Ons moet nou net in getrouheid gehoorsaam aan ons Here leef.
Ja, ten spyte van hierdie genade van die Here leef ons egter nou nog in die sondige bedeling.  Alle mense is nog onder die vloek van die sonde en daarom het die goddelose nou ŉ invloed op ons wat in God glo, se lewens.  

· Dit is vanweë die sondige bedeling dat Habakuk so swaar gekry het dat hy by die Here moes kla, 

· dit is vanweë die sondige bedeling dat Daniël weggevoer is na Babilonië, 

· dit is vanweë die sondige bedeling dat ons wat in Jesus Christus die kinders van die Vader is, vandag onder die aanslag van die goddelose so swaar kry!  

Máár, in hierdie sondige bedeling staan God ons by.  Hy is volgens die H.K. Sondag 9 deur Jesus Christus nou ons hemelse Vader.  Al kry ons swaar onder die onreg van hierdie wêreld, weet ons dat ons hemelse Vader deur al die swaar heen my sal versorg met alles wat ek nodig het.  Al die kwaad sal Hy tot my beswil beskik omdat Hy my liefhet en ek sy kind is.
Ons wéét dat hierdie swaarkry wat ons vandag ervaar ŉ einde het.  Daar kom ŉ  eindoordeel en die regverdige is van die straf vrygespreek!  In Habakuk 2:5-20 word hierdie oordeel oor die goddelose aan Habakuk bekend gemaak.  Watter wonderlike boodskap is dit nie! 
Die formulering van God se antwoord aan sy vraende kind in 2:4 van die 1953 vertaling lui soos volg: “Die regverdige, deur sy geloof sal hy lewe”
Aansporing

Geliefdes, goddeloosheid en onreg is God se straf op die goddeloosheid en onreg van hierdie wêreld… tot op ŉ dag wanneer die eindoordeel oor al die goddeloosheid sal kom!  
Gemeente, laat ons in volle en vaste vertroue op daardie dag wag.  Dit kom verseker!  Laat ons leef in daardie vertroue, in die geloof dat dit sal kom, daardie dag kom beslis! 

Noudat ons hierdie vertroosting verkry het dat die goddeloosheid met die ergste straf gestraf sal word, kan ons saam met Habakuk in hoofstuk 3 met hierdie woorde in ons swaarkry in ons hemelse Vader roem: 

Al sou die vyeboom nie bot nie en daar geen druiwe aan die wingerde wees nie, al sou die olyfoes misluk en die lande geen oes lewer nie.  Al sou daar geen kleinvee in die kampe meer wees nie en beeskrale sonder beeste wees, nogtans sal ek in die Here jubel, sal ek juig in God my Redder.  Die Here my God gee vir my krag, hy maak my voete soos die van ŉ  ribbok, op hoë plekke laat Hy my veilig loop.
Amen
